
Xülasə 
 

Məqalədə uşaq ədəbiyyatının ali məktəblərdə tədrisi ilə bağlı bəzi problemlərə toxunulmmuşdur. 
XIX əsrin sonlarından formalaşmağa başlayan uşaq ədəbiyyatının inkişafında Azərbaycan yazıçı və 
şairlərinin rolu yüksək qiymətləndirilmişdir. Burada, həmçinin, dərs vəsaiti və proqramlara 
müraciət edilmişdir. Qeyd olunmuşdur ki, uşaq ədəbiyyatı tədqiqatçıları bu fənnin tədrisinə xüsusi 
diqqət yetirmişlər. Tədqiqatçılar uşaq yazıçılarının qarşısında bir sıra pedaqoji tələblər irəli 
sürmüşlər. Müəllif yazıçılarımızın əksəriyyətinin uşaqlar üçün qələmə aldıqları əsərlərin bu 
tələblərə cavab verdiyini vurğulayır. Həmin pedaqoji tələblərdə bunlar irəli sürülür: uşaq əsərləri 
onların yaş xüsusiyyətinə uyğun yazılmalı, maraq dairəsini əhatə etməli, dili sadə və anlaşıqlı 
olmalıdır və s. 

Ən əsası isə, burada uşaq ədəbiyyatının yeni təlim metodları ilə tədrisinə dair tövsiyələr 
verilmişdir. “Uşaq ədəbiyyatı”nın tədrisində yeni texnologiyaların, üsul və metodların tətbiqinin 
vacibliyi vurğulanmışdır. Tövsiyə olunan metodlar bu və ya digər problemi müstəqil öyrənmək, 
təhlil etmək və qərar çıxarmaq imkanı verir.  

Təcrübə göstərir ki, tədrisdə fəndaxili və fənlərarası inteqrasıyadan istifadə olunması mövzunun 
mənimsədilməsində müsbət təsir göstərir. Burada müəllifin uşaq ədəbiyyatının tədrisinə dair 
hazırladığı dərs vəsaitindən də söhbət açılır. Məqalədə o da qeyd olunur ki, bu fənni tədris edən 
müəllim çətinlik çəkmədən qeyd olunan dərs nümunələrindən istifadə etməklə dərsin təşkilinə, 
keyfiyyətinə nail ola bilər. Dərsin bu cür təşkili ali məktəb tələbələri tərəfindən böyük maraqla 
qarşılanır. Bununla da, müəllim qarşısına qoyduğu məqsədə - yeni mövzunun mənimsədilməsinə 
müvəffəq olur.     

 
Açar sözlər: uşaq ədəbiyyatı, kurikulum, motivasiya, mərhələ, üsul, metod, tədris, məqsəd 
 
Aktuallıq. Uşaq ədəbiyyatının ali məktəblərdə tədrisi ilə bağlı hələ də bəzi problemlər 

mövcuddur. Belə ki, kifayət qədər dərs vəsaiti və proqramlar olmasına baxmayaraq müəllimlər 
qarşısında qoyulan pedaqoji tələblərdə uşaq əsərlərinin uşaqların yaş xüsusiyyətinə uyğun seçilməli, 
onların maraq dairəsini əhatə etməli, dili sadə və anlaşıqlı olmalıdır. Bu baxımdan uşaq 
ədəbiyyatının yeni təlim metodları ilə tədrisi, yeni texnologiyaların, üsul və metodların tətbiqi 
böyük aktuallıq kəsb edir. 

Mövzunun işlənmə dərəcəsi. Uşaq ədəbiyyatı bir fənn kimi ali məktəblərin bakalavr və magistr 
pilləsinin məktəbəqədər və ibtidai təhsil fakültələrində tədris olunur. Uşaq ədəbiyyatı fənninin 
təşəkkülü və tərəqqisində şair və yazıçılarımızın, tədqiqatçı-alimlərimizin  hər birinin özünəməxsus 
rolu olmuşdur. XIX əsrin sonlarından formalaşmağa başlayan uşaq ədəbiyyatının ilk 
təşəbbüskarlarından A.Bakıxanovun, S.Ə.Şirvaninin, Q.Zakirin adını çəkmək olar. XX əsrin 
əvvəllərində uşaq ədəbiyyatı C.Məmmədquluzadə, M.Ə.Sabir, S.S.Axundov, ardınca da, A.Səhhət, 
A.Şaiq, M.Seyidzadə, M.Dilbazi, M.Rzaquluzadə, T.Elçin, Z.Xəlil kimi sənətkarların səyi 
nəticəsində daha da çiçəklənməyə başlamışdır.  

Əflatun Məmmədov, Zahid Xəlil, Qara Namazov, Füzuli Əsgərli, Rafiq Yusifoğlu, Bilal Həsənli 
və başqaları ali məktəblərdə bu fənnin tədrisinə dair proqram və dərsliklər yazmışlar. Bu  proqram 
və dərsliklərdə uşaq ədəbiyyatının məqsəd və vəzifələri, ona verilən pedaqoji tələblərlə yanaşı, hər 
bir uşaq yazıçısının əsərləri təhlil edilmiş, bu yazıçıların  uşaq ədəbiyyatına bəxş etdikləri töhfələr 
yüksək qiymətləndirilmişdir. Tanınmış uşaq tədqiqatçısı, bu fənni uzun illər Bakı Dövlət 

Universitetində tədris edən və “Azərbaycan uşaq ədəbiyyatı” dərsliyinin müəllifi olan mərhum 
professorumuz Qara Namazov çox düzgün olaraq, uşaq ədəbiyyatına belə bir tərif vermişdir: “Uşaq 
ədəbiyyatı - ədəbiyyatın tərkib hissəsi olub, məqsəd və vəzifəsinə görə 17 yaşına qədər müxtəlif 
oxucu qruplarının təlim, təhsil və əxlaqi-estetik tərbiyəsinə yönəldilən bədii əsərlərə deyilir” [2, 
s.4].  

Əsas materialın ifadə olunması. Fikrimizə, uşaqlar üçün yazılmış əsərlərin hər birinin təhlilinə 
xüsusi diqqət yetirilməli və bu əsərlərin gənc nəslin təlim-tərbiyəsindəki roluna xüsusilə diqqət 
yetirilməlidir. Qeyd olunan dərsliklərdə uşaqlar üçün əsər yazan şair və yazıçıların qarşısanda bir 
sıra tələblər qoyulur ki, bunlar aşağıdakılardan ibarətdir: 

1. Uşaqların maraq dairəsi nəzərə alınmalıdır; 
2. Uşaqların yaş xüsusiyyətləri gözlənilməlidir; 
3. Xəlqilik və tarixilik prinsipinə əməl olunmalıdır; 
4. Uşaq ədəbiyyatı əxlaqi-tərbiyəvi mahiyyətə malik olmalıdır; 
5. Dili aydın olmalıdır. 
İlk növbədə, uşaqların maraq dairəsi nəzərə alınmalıdır - tələbinə diqqət yetirək. Burada şair və 

yazıçıların üzərinə böyük bir öhdəlik düşür. Uşaq yazarları “uşağı necə təəccübləndirmək olar?”,  
“müasir uşağı daha çox nə düşündürür?”, “uşaq həyatı necə başa düşür?”, “uşaq ağlından nələri 
keçirir, necə xəyallar qurur?”, “onu əhatə edən varlıqları, dünyanı təxəyyülündə necə canlandırır?” 
və s. bu kimi suallara cavab tapmaq üçün güclü müşahidə qabiliyyətinə malik olmalıdırlar. Bu 
sahədə yazan şair və yazıçılar uşaqlar arasında çox vaxt keçirməli, onlarla söhbət aparmalı, 
kənardan onlara göz qoymalıdır ki, yazdığı əsəri sevdirə və əsər vasitəsilə uşaqların təktəlşüuruna 
təsir edə, qarşısına qoyduğu məqsədə nail olmaq üçün uşağa təlqin etmək istədiyi ideyanı onlara 
aşılaya bilsin. Bu şair və yazıçılar maraqlı süjet xətti qurmalı, qəhrəman seçimində də diqqətli 
olmalıdır.   

Nümunə üçün, S.S.Axundovun “Qorxulu nağıllar” silsiləsinə daxil olan hekayələri qeyd edə 
bilərik. Bu hekayələrin əsas qəhrəmanları uşaq olduğu üçün indi də uşaqlar tərəfindən çox böyük 
maraqla oxunur. ` 

Tələblərdən ən əsası uşaqların yaş və qavrama xüsusiyyətlərinin nəzərə alınmasıdır. Tanınmış 
tədqiqatçı-alim B.Həsənli uşaqları aşağıdakı oxucu qruplarına ayırmışdır: 

 1. Məktəbəqədər yaşlı uşaqlar (3-6 yaş) 
2. Kiçik məktəb yaşlı uşaqlar (6-10 yaş) 
3. Yeniyetməlik dövrü (10-14 yaş) 
4. Gənclik dövrü (14-17 yaş) [1, s.7].  
Uşaqlar üçün yazıb yaradan yazıçılarımızın əksəriyyəti, demək olar ki, bu tələbə əməl etməyə 

çalışmışlar. Məsələn, M.Ə.Sabir uşaqlar üçün yazdığı əsərləri əvvəl öz övladlarına oxudar, onların 
reaksiyasını, qavrayıb-qavramadıqlarını nəzərə alar, nəticədə uşaqların anlaya biləcəyi səviyyədə 
olmasına diqqət yetirərmiş. A.Şaiqin “Xoruz”, “Keçi”, “Uşaq və dovşan”, “Təmizlik”, “Qışın 
nəğməsi” şeirləri 3-6 yaşlı uşaqların qavrama və anlam xüsusiyyətinə uyğundur. M.Ə.Sabirin “Yaz 
günləri”, “Uşaq və buz”, “Məktəbə tərğib” şeirləri, A.Səhhətin “Quşlar”, “Cücələrim”, “Yaz”, “İki 
uşaq”, M.Seyidzadənin “Bahar nəğməsi”, “Quzum”, “Qış baba”,  T.Elçinin “Keçim”, “Rəndə”, 
“Mişar”, “Kəlbətin” və s. şeirlər C.Məmmədquluzadənin “İki alma”, M.Dilbazinin “Nənənin dərsi” 
kimi hekayələri və bir sıra kiçikhəcmli nağılları artıq hərfləri tanıyan, yazıb-oxumağı bacaran 6-10 
yaşlı uşaqların oxuması nəzərdə tutulan və bu yaş qrupunun asanlıqla öyrənə biləcəkləri əsərlər 
siyahısına aiddir. Nisbətən böyük yaşlı, 10-14 yaşlı uşaqlar üçünsə A.Səhhətin “Vətən”, “Ayı və 
Şir”, M.Ə.Sabirin “Cütçü”, “Ağacların bəhsi”, “Hörümçək və ipəkqurdu”, “S.S.Axundovun 
“Qorxulu nağıllar” silsiləsinə daxil olan hekayələri, C.Məmmədquluzadənin “Saqqallı uşaq”, 
“Buz”, “Poçt qutusu”, Ə.Haqverdiyevin “Bomba”, Ə.Məmmədxanlının “Buz heykəl”, “Qızıl 
qönçələr” və s. bu kimi əsərlər aid edilə bilər. 

14-17 yaşlı uşaqlara isə artıq get-gedə nisbətən irihəcmli şeir və hekayələr, poema, povest, 
roman və dram əsərləri, məsələn, C.Cabbarlının “Ana”, S.Rüstəmin “Ana və poçtalyon”, Ə.Kərimin 
“Qaytar ana borcunu”, M.Arazın “Ayağa dur, Azərbaycan!”, X.R.Ulutürkün “Azadlığı istəmirəm 
zərrə-zərrə, qram-qram!”, M.Şəhriyarın “Azərbaycan” şeirləri, M.Füzulinin “Söz”, “Pənbeyi-daği-

cünun içrə nihandır bədənim”, “Məni candan usandırdı” qəzəlləri, N.Gəncəvinin “Xəmsə”sinə daxil 
olan poemalar, M.C.Paşayevin “Bir gəncin manifesti”,  H.Cavidin “İblis”, C.Məmmədquluzadənin 
“Ölülər”, S.Vurğunun “Vaqif” dramları da bu yaş qrupu üçün səciyyəvidir. Bu əsərlərdə 
anlaşılmayan sözlər olarsa, həmin sözlərin izahı ya kitabın axırıncı səhifələrində, yaxud da, 
səhifənin aşağı hissəsində verilməlidir. Bu yaşda olan oxucular yuxarı yaşlı məktəbliləri əhatə edir 
ki, bu yaş qrupunda olan uşaqlar artıq kifayət qədər söz ehtiyatına malik olurlar. Bədii əsərlərin 
tədrisi zamanı bu yaş qrupuna daxil olan gənc oxucular müstəqil fikir yürüdür, təhlillər aparır, 
müəllim tərəfindən diskussiyalara cəlb edilir. Ədəbiyyat dərslərində şagirdlər informasiyanın 
mübadiləsi və müzakirəsi mərhələsində müəllimin təhriki ilə fəallıq göstərir ki, bu da onların 
nitqlərinin formalaşmasına gətirib çıxarır.     

Xəlqilik və tarixilik prinsipinə əməl olunmalıdır - tələbində uşaq ədəbiyyatı dərslikləri ilə 
tanışlıqdan sonra belə bir fikir meydana çıxır ki, uşaq ədəbiyyatının ən yaxşı nümunələri yarandığı 
dövrdən gənc oxucunu xalqın həyat tərzi, adət-ənənələri ilə yaxından tanış etməli və hər bir uşaq 
əsəri yarandığı tarixi şəraitlə əlaqədə qiymətləndirilməlidir. Burada xalq dastanlarının, tarixi 
mövzuda yazılmış əsərlərin öyrənilməsi mühüm əhəmiyyət kəsb edir.  

Tələblərdən biri də o idi ki, uşaq ədəbiyyatı əxlaqi-tərbiyəvi mahiyyətə malik olmalıdır. 
Şübhəsiz ki, hər bir yazıçı uşaq üçün əsər yazmazdan öncə bu tələbi bir məqsəd kimi qarşısına 
qoymalı və buna nail olmalıdır. Uşaq ədəbiyyatı tədqiqatçılarından biri də şair-alim R.Yusifoğludur. 
O, uşaq ədəbiyyatının məqsəd və vəziələrindən danışarkən, aşağıdakıları qeyd etmişdir: 

1. Uşaqların qəlbində nəcib insani hislər oyatmaq; 
2. Uşaqları tarixi keçmişimizə, qəhrəman babalarımıza, nənələrimizə məhəbbət ruhunda tərbiyə 

etmək; 
3. Xalqımızın kəşməkəşli tarixini oxuculara çatdırmaq, ulu yurd yerlərimizi, qədim 

şəhərlərimizi, kəndlərimizi tanıtmaq və sevdirmək;    
4. Doğulduğu torpağa məhəbbət oyatmaq, zəngin təbiətimizi sevdirmək;  
5. Əməyə məhəbbət hissi  oyatmaq; 
6. Düzlüyü, sadəlik və təvazökarlığı, mənəvi saflığı təqdir və təbliğ etmək; 
7.  Balalarımızı Vətənin düşmənlərinə qarşı amansız olmaq ruhunda tərbiyə etmək, eyni 

zamanda humanizm, insanpərvərlik ideyalarının ən ali hiss olduğunu heç zaman unutmağa imkan 
verməmək; 

8. Dostluqda sədaqət, satqınlığa nifrət hisləri aşılamaq; 
9. Uşağı müqəddəs dinimizə, adət-ənənələrimizə məhəbbət ruhunda tərbiyələndirməyə çalışmaq; 
10. Doğma dilimizi, ədəbiyyatımızı, incəsənətimizi, musiqimizi sevdirmək... [3, s.5-6] 
Fikrimizcə, hər bir uşaq yazıçısı yuxarıda qeyd olunan məqsəd və vəzifələrdən çıxış edərək, 

əsərlərində vətənərvərlik, əməksevərlik, humanizm, yüksək mənəvi-əxlaqi keyfiyyətlər aşılayan 
mövzulara toxunmuş, bu keyfiyyətləri uşaqlara təlqin etməyi qarşılarına məqsəd qoymuşlar.  

Sonuncu tələbdə qeyd olunur ki, uşaq əsərlərinin dili aydın olmalıdır. “...uşaq yazıçısı “uşaq 
dilində” yazmağı bacarmalıdır. Lakin bu uşaq dili bəzi yazıçıların başa düşdükləri kimi uşaq 
tələffüzünü yamsılamaqdan ibarət deyil. Uşaqlar üçün yazılan əsərlərdə sadəliyi dayazlıqla, 
dərinliyi səthiliklə, məzmunu sözçülüklə, təbiiliyi saxta təqlidçiliklə əvəz etmək olmaz. Uşaq 
ədəbiyyatının dili canlı, dolğun, dəqiq, düzgün, oynaq, məzəli olmalıdır” [4, s. 411]. Hər bir uşaq 
şairi və yazıçısı qələmə aldığı uşaq əsərlərinin dilinə və üslübuna xüsusi diqqət yetirməlidir. Belə ki, 
kiçik yaşlı uşaqlar üçün yazılmış şeirlərin tərkibindəki misraların və hecaların sayı az, dili aydın, 
rəvan olmalıdır. Buna misal olaraq, M.Ə.Sabirin “Yaz günləri”, “Uşaq və buz”, A.Səhhətin 
“Cücələrim”, “Quşlar”, A.Şaiqin “Xoruz”, “Keçi”, “Uşaq və dovşan”, “Təmizlik”, M.Seyidzadənin 
“Bahar nəğməsi”, “Balaca dülgər”, “Quzum”, “Qış baba”, M.Dilbazinin “Şirin qızam”, “Cik-cik, 
cik-cik”, “Ay burda qışlayanlar”, “Payız gəldi”, N.Xəzrinin “Qaçma, dayan, kəpənək”, “Bahar 
mənəm”, “Bənövşə”, T.Elçinin “Mişar”, “Rəndə”, “Məngənə” və s. şeirləri göstərmək olar. Bu 
şeirlərin hər biri dilinin sadəliyi, axıcılığı və səlisliyi ilə seçilir, uşaqların hafizəsində asanlıqla 
yadda qalır və onların nitqinin inkişafına müsbət təsir göstərir. Uşaq ədəbiyyatı dərsliklərində  da 
vurğulanır ki, uşaqlar üçün yazılmış əsərlər çətin anlaşılan sözlərdən, arxaizmlərdən, 
dialektizmlərdən, vulqar sözlərdən, varvarizmlərdən uzaq olmalıdır. Uşaqlar üçün yazılmış nəsr 

əsərlərində də, hər bir yazıçı mürəkkəblikdən qaçmalı, sadə konstruksiyalı cümlələrdən istifadə 
etməli, anlaşıqlı dildə yazmalıdırlar. Eyni zamanda, uşaq yazarları poetik söz və ifadələrdən, 
məcazlardan məqamında ustalıqla elə istifadə etməlidirlər ki, bu əsərləri mütəliə edən kiçik yaşlı 
oxucunun nitqini zənginləşdirsin, zövqünü formalaşdırsın. Uşaq əsərlərində də böyüklər üçün 
yazıldığı əsərlərdə olduğu kimi bədii təsvir və ifadə vasitələrindən – metafora, epitet, təşbehlərdən, 
təkrir, bədii suallardan və digər poetizmlərdən də istfiadə olunur ki,ha da oxunuqlağına xidmət edir. 
Sözləri düzgün və yerində işlətmək bacarığı, maraqlı süjet xəttinin seçilməsi də uşaq üçün yazan 
şair və yazıçıların məramına çevrilməlidir.  

Yuxarıda qeyd olunan tələblərə əməl olunarsa, əsər oxunaqlı, yaddaqalan və cəlbedici olar.  
Uşaq ədəbiyyatı fənninin tədrisində proqrama daxil olan mövzuların tələbələrə mənimsədilməsi 

ən vacib məsələlərdəndir. Bunun üçün müəllim bir neçə təlim metod və üsüllardan istiadə etməlidir. 
Son illərdə ölkəmizin ictimai həyatının bütün sahələrində olduğu kimi, təhsil sahəsində də ciddi 
islahatlar həyata keçirilir. Bu istiqamətdə artıq bir sıra mühüm addımlar atılmış, kurikulum islahatı 
əsasında işlər görülmüşdür. İslahat proqramı təhsilin bütün pillələrini, o cümlədən də ali təhsili 
əhatə edir. Belə ki, ali təhsil sistemində “2009-2013-cü illərdə Azərbaycan Respublikasının ali 
təhsil sistemində islahatlar üzrə Dövlət Proqramı” təsdiq edilib. Ali təhsilin məzmununun və təlim 
texnologiyalarının təkmilləşdirilməsi onun əsas istiqamətlərindən biridir. 

Hər bir müəllim dərsin keyfiyyətini yüksəltmək məqsədilə müəllimlər üçün təşkil olunmuş 
müəyyən təlimlərdə, kurslarda iştirak etməli, bu yöndə öz üzərində çalışmalı, təkmilləşməlidir. Bu 
məqsədlə interaktiv təlim metodlarının sirlərinə yiyələnməyə can atmalıdır. İnteraktiv təlim - fəal 
idrak fəaliyyətinin təşkili və idarə olunması metodlarının məcmusudur. Bu təlim müəllim tərəfindən 
şüurlu surətdə idraki problem situasiyasının, biliklərin müstəqil kəşfi, əldə edilməsi, 
mənimsənilməsi üçün şəraitin yaradılmasını, problemin həlli prosesində tələbələrin fəal tədqiqatçı 
mövqeyinin stimullaşdırılmasını özündə cəmləşdirir. 

İndi tələbələr İKT vasitəsilə canlı şəkildə nümayiş etdirilən mühazirələrə üstünlük verirlər. İKT 
sektorunun respublikada prioritet sahə elan edilməsi, bu sahənin son illər sürətli inkişafı, həmçinin 
İKT üzrə milli strategiyanın qəbul edilməsi, “Elektron Azərbaycan” Dövlət proqramının, təhsil 
sisteminin informasiyalaşdırılması üzrə dövlət proqramlarının reallaşması bu sahənin real inkişafı 
üçün infrastruktur  və texniki baza yaradıb. Məktəblərin İKT avadanlığı, o cümlədən kompyuter, 
noutbuk, elektron lövhələr ilə təchizatı uğurla davam etdirilir. Eyni zamanda, yaşadığımız 
informasiya və texnologiya bolluğunda böyüyən gənc  nəsil tədrisdə də yeniliyə can atır. Orta və ali 
məktəblərdə dərs deyən müəllimlər təhsilin keyfiyyətinin yüksəldilməsi məqsədi ilə yeni təlim 
texnologiyalarının və metodlarının öyrənilməsinə cəlb edilir. Tövsiyə olunan metodlar bu və ya 
digər problemi müstəqil öyrənmək, təhlil etmək və qərar çıxarmaq imkanı verir.  

Nəticə. Təcrübə göstərir ki, tədrisdə fəndaxili və fənlərarası inteqrasıyadan istifadə olunması 
mövzunun mənimsədilməsində müsbət təsir göstərir.   

“Uşaq ədəbiyyatı” fənnin tələbələrə mənimsədilməsi məqsədilə müəllim mövcud proqram və 
dərsliklərdən çıxış edərək, dərsin planını hazırlamalı, onları diqqətini cəlb edən üsul və 
texnologiyalardan istifadə etməlidir. Bu məqsədlə tərəfimizdən hazırlanmış “Uşaq ədəbiyyatının 
interaktiv təlim metodları ilə tədrisi” adlı dərs vəsaitində ali məktəb müəllimlərinə bu istiqamətdə 
müəyyən tövsiyələr verilmişdir. Həmin vəsaitdə aşağıdakı mövzular öz əksini tamışdır: “Uşaq 
ədəbiyyatının məqsəd və vəzifələri”, “Uşaq folkloru”, “Qədim və orta dövr Azərbaycan 
ədəbiyyatında uşaq mütaliəsi nümunələri”, “XIX əsr Azərbaycan uşaq ədəbiyyatı nümayəndələri: 
A.Bakıxanov, Q.Zakir, S.Ə.Şirvani”, “XX əsrin əvvəllərində Azərbaycan uşaq ədəbiyyatı”, “XX 
əsrin əvvəllərində uşaq nəsri: C.Məmmədquluzadə, S.S.Axundov”, “XX əsrin əvvəllərində uşaq 
poeziyası: M.Ə.Sabir, A.Səhhət” “A.Şaiq və uşaq ədəbiyyatı”, “M.Seyidzadə və uşaq ədəbiyyatı”, 
“S.Vurğun və uşaq ədəbiyyatı”, “M.Rzaquluzadə və uşaq ədəbiyyatı”, “M.Dibazi və uşaq 
ədəbiyyatı”, “T.Elçin və uşaq ədəbiyyatı”, “H.Ziya və onun uşaq əsərləri”, “X.Əlibəyli və onun 
uşaq əsərləri”. 

Bu mövzuların hamısı yeni təlim metod və üsullarından istifadə yolu ilə hazırlanmışdır. Burada 
Zülfiyyə xanım Veysovanın kurikulumun tələblərinə cavab verən yeddi dərs mərhələsinə üstünlük 
verilmişdir: 1) Motivasiya; 2) Tədqiqatın aparılması; 3) İnformasiya mübadiləsi; 4) İnformasiyanın 

müzakirəsi və təşkili; 5) Ümumiləşdirmə və nəticə; 6) Qiymətləndirmə; 7) Yaradıcı tətbiqetmə. [5, 
s. 18]  Hər bir dərsin iş üsulları, iş forması, dərsin məqsədi, nəticələr və s. qeyd olunmuşdur. Belə 
ki, bu fənni tədris edən müəllim çətinlik çəkmədən bu dərs nümunələrindən istifadə etməklə dərsin 
təşkilinə, keyfiyyətinə nail ola bilər. Dərsin bu cür təşkili ali məktəb tələbələri tərəfindən böyük 
maraqla qarşılanır və beləliklə, müəllim qarşısına qoyduğu məqsədə - yeni mövzunun 
mənimsədilməsinə müvəffəq olur.     

Ш. Махмудова 

Размышления об обучении предмета по «детской литературе» 

Резюме 

В статье затрагиваются на некоторые проблемы, связанные с преподаванием детской 
литературы в высших учебных заведениях. Отмечается, что роль азербайджанских писателей 
и поэтов была высоко оценена в развитии детской литературы, которая начала 
формироваться в конце 19 века. Здесь тоже было обращено внимание на учебные пособие и 
программы. Было отмечено, что исследователи детской литературы уделили особое 
внимание преподаванию этого предмета. Исследователи выдвинули ряд педагогических 
требований перед детскими писателями. Отмечается, что произведения написанными для 
детей большинством наших писателей соблюдают этим требованиям. Эти педагогические 
требования основаны на следующем: детские произведения должны быть написаны в 
соответствии с их возрастом, охватывать их круг интересов, язык этих произведений должен 
быть простым и понятным, и так далее. 

И самое главное, здесь были отмечены рекомендации по обучению детской литературы 
новым методам обучения. Подчеркивается важность использования новых технологий, 
методов и методик в преподавании «детской литературы». Рекомендуемые методы 
позволяют самостоятельно изучать, анализировать и принимать соответствующие выводы по 
той или иной проблеме. 

Опыт показывает, что использование внутридисциплинарной и междисциплинарной 
интеграции в обучении оказывает положительное влияние в освоении предмета. Здесь автор 
также ссылается на свой учебник о преподавании детской литературы. В статье также 
отмечается, что учитель, который преподает этот предмет используя отмеченные примеры 
может без особых усилий достичь высоких результатов в процессе обучения. Организация 
обучения в такой форме может хорошо восприниматься студентами высших учебных 
заведений. Таким образом, учителю удается достичь решения поставленный перед собой 
задачи – усвоения студентами новой темы. 

Ключевые слова: детская литература, учебная программа, мотивация, этап, способ, 
метод, обучение, цель 

Reflections about teaching a subject on “children's literature” 
 

Summary 
 
The article addresses some of the problems associated with the teaching of children's literature in 

higher educational institutions. It is noted that the role of Azerbaijani writers and poets was highly 
appreciated in the development of children's literature, which began to take shape in the late 19th 
century. Here, too, attention was drawn to study guides and programs. It was noted that the 
researchers of children's literature paid special attention to the teaching of this subject. Researchers 
have put forward a number of pedagogical requirements for children's writers. The author 
emphasizes that most of our writers have fulfilled these requirements. It is noted that these 
pedagogical requirements are based on the following: children's works should be written in 
accordance with their age, their curiosity should be covered, the language should be simple and 
clear, and so on. 

And most importantly, recommendations for teaching children's literature new teaching methods 
were noted here. The importance of using new technologies, methods and techniques in the teaching 
of "children's literature" is emphasized. Recommended methods allow you to independently study, 
analyze and take appropriate conclusions on a particular problem. 

Experience shows that the use of intradisciplinary and interdisciplinary integration in learning 
has a positive impact in the development of the subject. Here the author also refers to his textbook 
on the teaching of children's literature. The article also notes that a teacher who teaches this subject 
using marked examples can without special efforts achieve high results in the learning process. The 
organization of training in this form can be well perceived by students of higher educational 
institutions. Thus, the teacher manages to achieve a solution to the task set before him - students 
mastering a new topic. 

 
Key words: children's literature, curriculum, motivation, stage, method, method, training, goal 

